ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈԿՏԵՄԲԵՐԻ 13-Ի N 1605-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Կարգավորման ենթակա ոլորտի կամ խնդրի սահմանումը
Հայաստանի Հանրապետության կառավարության 2022 թվականի հոկտեմբերի 13-ի «Հողային բարեփոխումների փորձնական ծրագիրը հաստատելու մասին» 
N 1605-Լ որոշման (այսուհետ՝ որոշում) մեջ փոփոխություններ և լրացումներ կատարելու մասին Հայաստանի Հանրապետության կառավարության որոշման նախագծի ընդունումը պայմանավորված է Հողային բարեփոխումների փորձնական ծրագրի իրականացման ընթացքում ի հայտ եկած մի շարք խնդիրների լուծմամբ: 
2. Առկա իրավիճակը
Գյուղատնտեսական ծառայությունների կենտրոն» ՊՈԱԿ-ի (այսուհետ՝ կազմակերպություն) կողմից որոշման պահանջների կատարման նպատակով իրականացվել են փորձնական բնակավայրերում չօգտագործվող գյուղատնտեսական նշանակության հողերի, ինչպես նաև դրանց իրավական կարգավիճակի գույքագրման աշխատանքներ: Ուսումնասիրության արդյունքներն հաշվի առնելով կազմակերպությունը հողերի ձեռքբերման աշխատանքները սկսել է Հայթաղ բնակավայրից: Կազմակերպության կողմից ձեռք է բերվել իրար սահմանակից 5.4 հա ընդհանուր մակերեսով 17 հողակտոր:
Սակայն հարկ է նշել, որ ծրագրի իրականացման ընթացքում ի հայտ եկած մի քանի գործնական և իրավական խնդիրներով պայմանավորված հնարավոր չէ որոշմամբ սահմանված ժամկետներում հասնել առաջադրված նպատակների իրականացմանը: Մասնավորապես, առաջնային խնդիր է հանդիսանում փորձնական բնակավայրերում հողամասերի նկատմամբ սեփականության իրավունքի պատշաճ փաստաթղթավորման և դրանց նկատմամբ իրավունքների պետական գրացման ապահովումը: Որոշման չորրորդ բաղադրիչով սահմանված պահանջի համաձայն կազմակերպության կողմից կոնսոլիդացման նպատակով հողամասերը կարող են ձեռք բերվել, եթե այդ հողամասերը սահմանակից են միմյանց, մակերեսների հանրագումարը կազմում է առնվազն 5 հա` բացառելով կոնսոլիդացված տարածքում այլ սուբյեկտներին պատկանող հողամասերի առկայությունը: Այս պահանջը նույնպես հնարավոր չէ ապահովել՝ հաշվի առնելով այն հանգամանքը, որ այդ հողերի միջև, ինչպես Հայթաղ այնպես էլ որոշմամբ նախատեսված այլ բնակավայրերում առկա են ՀՀ հողային օրենսգրքի 60-րդ հոդվածի 1-ին մասի 5-րդ և 10-րդ կետերով նախատեսված քաղաքացիներին և իրավաբանական անձանց սեփականության իրավունքով չփոխանցվող հողեր, որոնք անհնարին են դարձնում դրանց մեկ ընդհանուր սահման ունեցող անշարժ գույքի միավորում ներառելու պահանջի կատարումը։ Բացի այդ բնակավայրերում մեծ թվով հողակտորների նկատմամբ առկա է ծանրաբեռնումներ՝ այդ թվում արգելանք, գրավ և այլն։ 
Ուստի, հաշվի առնելով վերը շարադրված խնդիրները, որոնք քննարկվել են նաև ՀՀ վարչապետի 15.07.2022թ. N 819-Ա որոշմամբ ստեղծված աշխատանքային խմբի 06.04.2023թ. նիստում, արդյունքում որոշվել է մշակել համապատասխան փոփոխություններ և վերանայել ծրագրի իրականացման ժամկետները: 
3. Տվյալ բնագավառում իրականացվող քաղաքականությունը
Ներկայումս Հայաստանի Հանրապետության էկոնոմիկայի նախարարության կողմից իրականացվում է գյուղատնտեսական նշանակության հողերի օգտագործման արդյունավետության բարձրացմանն ուղղված քաղաքականություն՝ համաձայն Հայաստանի Հանրապետության կառավարության կողմից ընդունված համապատասխան հայեցակարգերի և ծրագրերի։
4. Կապը ռազմավարական փաստաթղթերի հետ․ Հայաստանի վերափոխման ռազմավարության 2050, կառավարության 2021-2026թթ․ ծրագրի, ոլորտային և/կամ այլ ռազմավարություններ  
Հայաստանի Հանրապետության կառավարության 2021 թվականի օգոստոսի 18-ի «Հայաստանի Հանրապետության կառավարության ծրագիրը հաստատելու մասին» N 1363-Ա որոշման 2.4 կետով  նպատակ է դրվել «Խթանել գյուղատնտեսական նշանակության հողերի նպատակային և արդյունավետ օգտագործումը, չօգտագործվող հողերը շրջանառության մեջ դնելու և հողերը խոշորացնելու գործընթացը»։
5. Կարգավորման նպատակը
Հաշվի առնելով փորձնական բնակավայրերում հողերի սեփականության իրավունքի ճշգրտման, փաստաթղթավորման, ինչպես նաև ձեռք բերված/բերվող հողերի բարելավման աշխատանքների ժամանակատարությունը նախատեսվում է որոշման ժամկետը երկարացնել մինչև 2023 թվականի դեկտեմբերի 3-րդ տասնօրյակը:
Որոշմամբ հաստատված առաջին բաղադրիչի պահանջներին համապատասխան Կազմակերպությունը ֆինանսական աջակցություն կարող է տրամադրել հողերի առուվաճառքի, փոխանակման, վարձակալության, ժառանգության և այլ գործարքների համար՝ վճարման անդորագրի հիման վրա։ Սակայն այս պահանջը ծրագրի իրականացման ընթացքում առաջացնում է որոշակի խնդիրներ, հատկապես այն շահառուների դեպքում որոնք չունեն բավարար ֆինանսական միջոցներ այդ գործարքները կատարելու համար, ուստի դիտարկվել է ֆինանսական աջակցության տրամադրման երկու տարբերակ վճարման անդորագրի և նոտարի կողմից դուրս գրված հաշիվ վավերագրի հիման վրա: Միաժամանակ, հստակեցվել է ծրագրի շահառու հասկացությունը, ովքեր ցանկանում են ճշգրտել գյուղատնտեսական նշանակության հողամասերի նկատմամբ իրենց սեփականության իրավունքը նույնիսկ եթե հողերի առուվաճառքի գործարք չեն իրականացնելու, այսուհետ նույնպես համարվելու են ծրագրի շահառու:
[bookmark: _GoBack]Որոշման չորրորդ բաղադրիչով նախատեսված հողերի ձեռքբերման և կոնսոլիդացման պահանջում առաջարկվել է բացառություն՝ ՀՀ հողային օրենսգրքի 60-րդ հոդվածի 1-ին մասի 5-րդ և 10-րդ կետերով նախատեսված քաղաքացիներին և իրավաբանական անձանց սեփականության իրավունքով չփոխանցվող հողերի, որոնք անհնարին են դարձնում դրանց մեկ ընդհանուր սահման ունենալը:
Կազմակերպության կողմից վաճառվող կոնսոլիդացված հողերի ձեռքբերման համար սահմանվել են նախապատվություններ՝ սահմանակից հողերի սեփականատերերին և ներդրողներին վաճառելու նպատակով: Ձեռքբերման համար հնարավորություն է տրվել նաև հարկադիր կատարումը ապահովող ծառայության կողմից հարկադիր էլեկտրոնային աճուրդով վաճառվող հողերը ձեռք բերել սահմանված կարգով:
Որոշմամբ որպես անկնկալվող արդյունք նախատեսվել է 200 հա հողատարածքի շրջանառության մեջ ներառելը, հաշվի առնելով նաև այն հանգամանքը, որ 2023 թվականի միջնաժամկետ ծախսային ծրագրում անհրաժեշտ ֆինանսական միջոցները կազմում են 1 մլրդ դրամ:
6. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության էկոնոմիկայի նախարարության կողմից:
7. Ակնկալվող արդյունքը
Նախագծի ընդունման արդյունքում կազմակերպության միջոցով պատշաճ կապահովվի հողային բարեփոխումների փորձնական ծրագրի իրականացումը։


